
ЯКОЙ ПАВІННАЯ БЫЦЬ  
ЭТЫКА БЛОГЕРА? 

Дэн Гілмар (Dan Gillmor) 
 

Н
я ўсе блогеры займаюцца журналістыкай. Большасьць зь іх гэтага ня робіць. Але 
калі ўжо брацца за журналістыку, то неабходна прытрымлівацца пэўных этычных 
прынцыпаў.  
Ці значыць гэта, што блогеры павінныя падпісацца пад нейкім маральным 
кодэксам? Не абавязкова. 

 
Прафэсійная журналістыка перапоўненая этычнымі кодэксамі. Адныя кодэксы імкнуцца 
зафіксаваць усе магчымыя парушэньні і таму займаюць болей старонак, чым Канстытуцыя 
ЗША. Іншыя, кароткія і лаканічныя, даюць рэкамэндацыі, як сябе паводзіць. Кібэр-журналісты 
адаптавалі для блогераў кодэкс амэрыканскага Саюзу прафэсійных журналістаў і 
разьмясьцілі яго на сваім сайце (http://www.cyberjournalist.net/news/000215.php). Гэта 
сур’ёзны і варты высілкаў праект. 
 
 Усе этычныя коды ствараюцца з адной важнай мэтай: заваяваць давер. Калі чытач (глядач ці 
слухач) не давярае тэксту (сюжэту ці паведамленьню), ён ім не будзе цікавіцца. 
Выключэньнем, безумоўна, зьяўляецца азнаямленьне з неэтычным матэрыялам у  
навучальных мэтах: назіраючы за неэтычнымі паводзінамі іншых, можна пазьбегнуць шмат 
якіх памылак.  
 
Для мяне этыка мае дачыненьне да адной вельмі простай рэчы – гонару. Безумоўна, гэта 
вельмі шырокі панятак. Але, калі чалавек брыдка сябе паводзіць, ён наўрад ці заваюе 
чыйсьці давер.  
 
У амэрыканскай журналістыцы гонар заўсёды асацыюецца са стандартамі 
“аб’ектыўнасьці”: артыкул павінен прапаноўваць розныя меркаваньні і асьвятляць усе 
нюансы, каб чытач мог скласьці сваё асабістае меркаваньне. Я лічу, што аб’ектыўнасьць – 
гэта важная, але недасягальная мэта, таму што кожны з нас укладае  свае погляды і 
пераканьні ва ўсё, што б мы ні рабілі. 
 
У сучаснай журналістыцы, арыентаванай не на лекцыю, але на размову, мараль 
вызначаецца ня столькі кодэксамі, колькі каштоўнасьцямі і прынцыпамі, што ляжаць у 
аснове сумленнай журналістыкі. 
 
Асноўныя характарыстыкі  добрай журналістыкі: скрупулёзнасьць, дакладнасьць, 
чэснасьць, празрыстасьць і незалежнасьць. 
 
Межы гэтых прынцыпаў не заўсёды выразныя. Іх можна тлумачыць па-рознаму, у кожным з 
гэтых словаў безьліч падтэкстаў. Але, на маю думку, гэта правільны шлях да добрай 
журналістыкі, і кіравацца гэтымі прынцыпамі значна прасьцей у онлайнавай журналістыцы.  
Давайце разгледзім кожны зь іх паасобку: 
 
СКРУПУЛЁЗНАСЬЦЬ  
 
Калі я быў рэпартэрам, а потым аглядальнікам, я імкнуўся даведацца як мага болей. У 
рэшце рэшт, факты і меркаваньні – гэта аснова рэпартажа. Болей за ўсё мне 
падабалася, калі 95 адсоткаў таго, пра што я даведваўся, заставалася па-за межамі 
артыкула. Найлепшыя зь вядомых мне рэпартэраў заўсёды хочуць зрабіць яшчэ адзін 
тэлефонны званок, зьвярнуцца да яшчэ адной крыніцы. (Апошняе пытаньне у кожным маім 
інтэрвію: “З кім яшчэ, на вашу думку, мне было б варта пагутарыць на гэтую тэму?”). 

Сёньня скрупулёзнасьць  – гэта штосьці большае, чым апытаньне людзей, каардынаты якіх 
ёсьць у нашых запісных кніжках, рэальных ці віртуальных. Гэта, перадусім, зварот да 
чытачоў. Так я рабіў, калі пісаў кнігу пра народную журналістыку ў 2004 годзе (тое ж самае 
пачынаюць рабіць і іншыя аўтары ў сваіх кнігах). Нягледзячы на тое, што шматлікія фактары 
не спрыяюць гэтаму, я ўпэўнены, што ўсё болей і болей журналістаў будуць 
выкарыстоўваць гэты мэтад. 
 
ДАКЛАДНАСЬЦЬ 
 
Прытрымлівайцеся фактаў.  
Кажыце ня толькі тое, што ведаеце, але і папярэдзьце пра пытаньні, адказаў на якія ня 
ведаеце. Калі чытач (слухач ці глядач) ведае тое, чаго ня ведаеце вы, вы даеце яму (ёй) 
магчымасьць дапоўніць інфармацыю.  
Дакладнасьць значыць неадкладнае выпраўленьне памылак, што нашмат прасьцей 
зрабіць онлайн, дзе магчыма “зьмякчыць” памылкі, ці хоць бы зьменьшыць шкоду, якую 
могуць прынесьці новым чытачам нашыя памылкі. 
 
ЗБАЛЯНСАВАНАСЬЦЬ 
 
У адрозьненьне ад дакладнасьці, збалянсаванасьці дасягнуць цяжка. Звычайна 
збалянсаванасьць – вельмі суб’ектыўная рэч. Але, на маю думку, нават тут можна ўжыць 
некалькі агульных прынцыпаў. 
Збалянсаванасьць, акрамя ўсяго іншага, значыць прыслухоўвацца да розных меркаваньняў 
і ўключаць іх у журналістыку. Гэта не азначае, што трэба, як папугай, паўтараць усе ілжывыя 
выказваньні для таго, каб дасягнуць таго “лянівага” балянсу, калі журналісты цытуюць 
супрацьлеглыя меркаваньні, у той час як факты, відавочна, на карысьць аднаго з бакоў. 
Збалянсаванасьць – гэта калі вы даеце магчымасьць выказацца людзям, якія лічаць, што вы 
ня маеце рацыю, нават калі вы з гэтым ня згодныя. Зноўку ж, гэта нашмат прасьцей зрабіць 
онлайн, чым у друкаванай публікацыі, ня кажучы пра тэле- ці радыё-перадачы.  
І, нарэшце, збалансаванасьць залежыць ад правільнага падыходу. Мы павінныя 
ўсьведамляць, што намі рухае, і павінныя заўсёды быць гатовыя выслухаць тых, хто з намі не 
пагпджаецца. Першае правіла пры гутарцы  - умець слухаць. Я ўпэўнены, што ад людзей, 
якія са мной ня згодныя, я  навучуся большаму, чым ад тых, хто са мною пагаджаецца. 
 
ПРАЗРЫСТАСЬЦЬ 
 
Паведамленьне пра свае магчымыя канфлікты інтарэсаў робіцца  неад’емная часткай 
журналістыкі. Безумоўна, гэта лягчэй сказаць, чым зрабіць. 
Напэўна, ніхто ня будзе спрачацца, што журналісты павінныя асьвятляць такія тэмы, як, 
напрыклад, канфлікт фінансавых інтарэсаў. Але да якіх межаў? Ці трэба журналістам 
разгортваць перад усімі сваё жыцьцё, як кніжку? І калі трэба, то наколькі шырока? 
Асабістыя перакананьні, нават несьвядомыя, таксама маюць узьдзеяньне на журналістыку. 
Я - амэрыканец, выхаваны на перакананьнях, якія людзі ў іншых краінах (і нават шмат хто ў 
ЗША) адкрыта адмаўляюць. Мне трэба быць асьцярожным з рэчамі, якія я ўспрымаю як 
нешта натуральнае, і час ад часу пераправяраць іх, што я раблю ў сваёй працы таксама.  
 
Наступны шлях да дасягненьня празрыстасьці – праз спосаб прэзэнтацыі рэпартажа. 
Неабходна як мага часьцей спасылацца на крыніцы, тым самым паказваючы людзям, што 
вы абапіраецеся на рэальныя факты і дадзеныя. 
 
(Магчыма, гэта тычыцца дакладнасьці і збалянсаванасьці, але й сюды падыходзіць 
таксама). 
 
НЕЗАЛЕЖНАСЬЦЬ 
 
Адданасьць у журналістыцы – гэта ісьці у сваіх рэпартажах да канца. Гэта немагчыма, калі 
сродкі масавай інфармацыі аб’яднаныя ў некалькі буйных кампаній, ці танчаць пад дудку 
ўладаў. Быць незалежным онлайн прасьцей. Можна стварыць блог. Але блогер не 

застрахаваны ад ціску з боку рэжыму ці фінансавых складанасьцяў, калі паспрабуе 
зарабляць сабе на жыцьцё блогінгам. 
Выбітны амэрыканскі блогер Джэф Джарвіс (Jeff Jarvis) (buzzmachine.com), дадае яшчэ 
некалькі каштоўнасьцяў. Блогер павінен паважаць этыку размовы.   Ён кажа, што размова 
вядзе да паразуменьня, што, на маю думку, павінна стаць асноўным прынцыпам гэтага 
новага сьвету – сьвету блогінгу. 
Першае правіла размовы – слухаць. Этыка патрабуе ўменьня слухаць, бо толькі так мы 
вучымся. 

